EH Bildu Nafarroa talde parlamentarioari atxikitako foru-parlamentari Javier Arza Porras jaunak 11-26/PES-00097 galdera egin du, idatziz erantzun dakion. Hona Nafarroako Gobernuko Eskubide Sozialetako, Ekonomia Sozialeko eta Enpleguko kontseilariak horri buruz ematen duen informazioa:
Azken hiru urteetan Pertsonen Autonomiarako eta Garapenerako Nafarroako Agentziaren Balorazio Zentroak izapidetutako desgaitasuna baloratzeko 16.295 espedienteetatik 104 artxibatu dira, nazionalitate atzerritarra duten pertsonen desgaitasuna baloratzeko eskaerei dagozkienak, eskatutako dokumentazioa ez aurkezteagatik; besteak beste, honako hauek: identifikazio dokumentazioa, bizileku-ziurtagiria, familia-liburua adingabeen kasuan, edo balorazio eskaera justifikatzen duten mediku txostenak. Aipatu behar da, gaur-gaurkoz, ezin dela artxibatzeko arrazoi bakoitzari dagokion kopurua zehaztu, espediente horietako bakoitza eskuz berrikusi beharko bailitzateke. 
Horri dagokionez, nabarmendu behar da desgaitasunaren balorazioa urriaren 18ko 888/2022 Errege Dekretuak arautzen duela. Horren bidez, desgaitasun maila aitortzeko, deklaratzeko eta kalifikatzeko prozedura ezartzen da eta, 1. artikuluaren arabera, helburu hau du: “desgaitasun maila aitortzeko, deklaratzeko eta kalifikatzeko prozedura arautzea, aplikatu beharreko baremoak ezartzea eta organo eskudunak zehaztea, hori guztia pertsonari eragiten dion desgaitasun mailaren ebaluazioa uniformea izan dadin Estatuko lurralde osoan, eta, horrela, herritarrek legerian aurreikusitako eskubideak baliatzeko baldintza berdintasuna izan dezaten”.
Beraz, Estatuko araudia da, administrazio autonomikoak nahitaez bete beharrekoa; eta administrazio autonomikoaren barnean dago Eskubide Sozialetako, Ekonomia Sozialeko eta Enpleguko Departamentua.
Atzerritartasunaren arloko eskumenak, halaber, Estatuarenak dira; hortaz, 4/2000 Lege Organikoa (urtarrilaren 11koa, Atzerritarrek Espainian dituzten eskubide eta askatasunei buruzkoa, eta atzerritar horiek gizarteratzeari buruzkoa) ere aplikatu behar da. Lege horren 14.2 artikulua Gizarte Segurantza eta gizarte zerbitzuak eskuratzeko eskubideari buruzkoa da, eta honako hau adierazten du: “Espainian bizi diren atzerritarrek gizarte-zerbitzu eta -prestazioak jasotzeko eskubidea izango dute, horiek orokorrak eta oinarrizkoak izan zein bereziak izan, espainiarren baldintza berberetan. Nolanahi ere, desgaitasuna duten atzerritarrek hemezortzi urte baino gutxiago badituzte eta ohiko etxebizitza Espainian badute, beren egoera fisikoak edo psikikoak eskatzen dituen tratamenduak, zerbitzuak eta zaintza bereziak jasotzeko eskubidea izango dute”.
Halaber, arau horren 3. puntuak honako hau adierazten du:
“3. “Atzerritarrek eskubidea dute oinarrizko gizarte-zerbitzu eta -prestazioak izateko, euren administrazio-egoera edozein dela ere”.
Aipatutako Lege Organikoaren 29. artikuluko “bizilekua izateko egoeran” dagoen atzerritarraren, hots, legezko egoeran, eta “egonaldi-egoeran” dagoenaren arteko bereizketak zehazten eta parekatzen ditu eskubideetan lehenengoak (desgaitasunaren balorazioa barne) eta Espainiako nazionalitatea duten herritarrak. Departamentuak, legezkotasun egoeran nor dagoen eta nor ez dagoen zehazteko eskumenik ez duenez, ezin du jardun.
Nolanahi ere, eta lege organikoak berak ahalbidetzen duen jarduteko tartearen barruan, desgaitasunen bat duten adingabeak Pertsonen Autonomiarako eta Garapenerako Nafarroako Agentziak baloratzen eta artatzen ditu, eta Esparru Orokorreko Gizarte Zerbitzuen Zorroan jasotako zerbitzuak eskuratzen dituzte, haien inguruabar pertsonalen eta beharrizanen arabera.
Era berean, Nafarroako Foru Komunitatearen eskumenen eremu esklusiboan eta Gizarte Zerbitzuei buruzko abenduaren 14ko 15/2006 Foru Legearen 4. artikuluan ezarritakoaren babesean, ezohiko etxegabetasun egoerak artatzen dira, pertsonaren administrazio egoera edozein dela ere, eta, horrez gain, Esparru Orokorreko Gizarte Zerbitzuen Zorroko diru-sarrerak bermatzeko eta bizirauteko prestazioak daude, eskatzaileak legezko bizilekua duen edo ez duen egoeratik kanpo ere ematen direnak, hala nola foru eskumen esklusiboko errenta bermatuaren prestazioa.
Hori jakinarazten dut, Nafarroako Parlamentuko Erregelamenduaren 215. artikuluan xedatutakoa betez.

